
MOZZJONI GĦAL RIŻOLUZZJONI TAL-PARLAMENT EWROPEW 

dwar l-għodod tal-PAK biex titnaqqas il-volatilità tal-prezzijiet fis-swieq agrikoli 

(2016/2034(INI)) 

Il-Parlament Ewropew, 

– wara li kkunsidra r-Regolamenti (UE) Nru 1305/2013, Nru 1306/2013, Nru 1307/2013 

u Nru 1308/2013 tal-Parlament Ewropew u tal-Kunsill li jistabbilixxu l-politika agrikola 

komuni tal-Unjoni Ewropea, 

– wara li kkunsidra l-istudju ta' Marzu 2016 imħejji għall-Kumitat għall-Agrikoltura u l-

Iżvilupp Rurali tal-Parlament Ewropew bit-titolu “State of Play of Risk Management 

Tools Implemented by Member States during the period 2014-2020: National and 

European Frameworks” (Sitwazzjoni attwali dwar l-għodod għall-ġestjoni ta' riskji 

implimentati mill-Istati Membri għall-perjodu 2014-2020: Oqfsa nazzjonali u Ewropej),   

– wara li kkunsidra l-Artikolu 52 tar-Regoli ta' Proċedura tiegħu, 

– wara li kkunsidra r-rapport tal-Kumitat għall-Agrikoltura u l-Iżvilupp Rurali u l-

opinjoni tal-Kumitat għall-Baġits (A8-0339/2016), 

A. billi l-instabilità u l-volatilità tal-prezzijiet minn dejjem ikkaratterizzaw is-swieq 

agrikoli, u f'dawn l-aħħar ftit snin, dovut għal għadd ta' xokkijiet tad-domanda, offerta u 

prezzijiet b'suċċessjoni rapida, saru fattur strutturali tal-agrikoltura kemm fil-livell 

Ewropew kif ukoll f'dak dinji; 

B. billi l-agrikoltura trid tilqa' l-isfida ewlenija tat-tkabbir fil-popolazzjoni dinjija, filwaqt li 

parti kbira tal-popolazzjoni dinjija għadha nieqsa mill-ikel, u billi l-volatilità tas-swieq 

agrikoli b'rabta ma' varjazzjonijiet fil-produzzjoni u żbilanċi bejn il-provvista u d-

domanda ser ikomplu jikbru; 

C. billi t-tibdil fil-klima u pesti agrikoli jaffettwaw b'mod negattiv il-livelli ta' produzzjoni 

agrikola, u l-manifestazzjonijiet ta' tibdil fil-klima bħal nixfiet u għargħar 

jikkontribwixxu għall-volatilità tal-prezzijiet; 

D. billi l-kundizzjonijiet makroekonomiċi jista' jkollhom rwol ewlieni fil-volatilità tal-

prezzijiet, inklużi l-fatturi strutturali bħal rati tal-kambju, prezzijiet tal-enerġija u 

fertilizzanti, rati tal-imgħax u spekulazzjoni fis-swieq agrikoli; 

E. billi barra l-UE l-atturi ewlenin fis-swieq agrikoli qed jintroduċu politiki li għandhom l-

għan li jrażżnu l-volatilità, u billi l-G20 dwar l-agrikoltura impenjat ruħha wkoll li 

tindirizza din il-kwistjoni, fil-kuntest tal-iżvilupp sostenibbli, billi tittieħed azzjoni biex 

jiġi miġġieled l-impatt negattiv fuq is-sigurtà tal-ikel tal-volatilità eċċessiva tal-

prezzijiet ta' materja prima agrikola; 

F. billi kull reġjun fid-dinja għandu l-mudelli ta' produzzjoni tiegħu, kif ukoll miżuri 

differenti stabbiliti fir-rigward tal-ambjent u l-benessri tal-annimali, li jista’ jkollhom 

implikazzjonijiet serji għall-ispejjeż u l-prezzijiet tal-produzzjoni, u billi l-bdiewa 

Ewropej għandhom ikunu jistgħu jikkompetu fis-suq dinji; 

G. billi l-volatilità tal-prezzijiet tal-prodotti agrikoli tista' tissaħħaħ permezz ta' għażliet 

politiċi, bħall-impożizzjoni ta' embargoes kummerċjali; 

H. billi l-Unjoni Ewropea bħalissa m'għandhiex sistema ta' sikurezza ġenwina biex trażżan 

il-volatilità tas-suq, li sservi ta' diżinċentiv qawwi biex il-bdiewa jkomplu jaħdmu fit-

territorju tal-UE; 

I. billi f'dawn l-aħħar għexieren ta' snin, il-ftuħ tas-suq u l-għażliet li jwasslu għal 

globalizzazzjoni ekonomika, speċjalment taħt l-impuls tal-ftehimiet tad-WTO u ta' 

ftehimiet bilaterali dwar il-kummerċ, ippermettew fluwidità akbar fis-suq iżda kellhom 

ukoll rwol fiż-żieda tal-fenomenu tal-volatilità tal-prezzijiet fl-agrikoltura; 

J. billi l-bdiewa qed iġarrbu spejjeż ta' produzzjoni dejjem ogħla u żieda fid-dejn tal-

azjendi agrikoli, u billi 2.4 miljun razzett fl-UE għalqu bejn l-2005 u l-2010, li wassal 

għal telf ta' għadd kbir ta' impjiegi f'żoni rurali; 

K. billi s-swieq agrikoli, bħala l-punt ta' lqugħ bejn il-provvista u d-domanda, huma 

intrinsikament instabbli, u billi l-preżenza ta' atturi finanzjarji għandha t-tendenza li 

ssaħħaħ din l-instabilità, u l-elastiċità limitata tad-domanda globali għall-ikel u l-

provvista tal-prodotti agrikoli jikkontribwixxu għal żieda fl-effett ta' żbilanċi reali jew 

ipperċepiti fuq il-parteċipanti fis-suq, b'impatt xi kultant xokkanti fuq il-prezzijiet tal-

prodotti agrikoli; 

L. billi l-finanzjalizzazzjoni tal-ekonomija dinjija u l-ispekulazzjoni li takkumpanjaha jista' 

jkollhom impatt fuq is-swieq agrikoli u jistgħu jikkontribwixxu biex iżidu l-iżbilanċ 

tagħhom u l-volatilità tal-prezzijiet, b'materja prima agrikola li qed tintuża biss bħala 

assi finanzjarji; kif ġie enfasizzat mill-irvellijiet tal-ġuħ terribbli fl-2008, dan il-

finanzjalizzazzjoni eċċessiva tista' tkun devastanti u etikament kundannabbli jekk 

thedded is-sigurtà tal-ikel tal-ifqar nies u dawk mingħajr ikel fid-dinja; 

M. billi l-Unjoni Ewropea għandha r-responsabilità li tikkontribwixxi għas-sigurtà tal-ikel 

fl-Ewropa u l-pożizzjoni kompetittiva tal-bdiewa tal-Ewropej u l-ortikulturi tas-suq fis-

suq dinji; 

N. billi s-settur tal-agrikoltura u dak agroalimentari huma importanti għall-ekonomija tal-

UE u għandhom il-potenzjal li jikkontribwixxu għat-tkabbir sostenibbli; 

O. billi l-volatilità tal-prezzijiet toħloq livell għoli ta' inċertezza fost il-produtturi u l-

konsumaturi, b'tal-ewwel jaraw id-dħul tagħhom u l-kapaċità li jinvestu, u għalhekk il-

vijabilità fit-tul tal-attivitajiet tagħhom, mhedda meta l-prezzijiet ikunu baxxi, filwaqt li 

l-kapaċità tal-konsumaturi li jitimgħu lilhom infushom u li jkollhom aċċess għal oġġetti 

bażiċi tista' tiġi kompromessa miż-żieda fil-prezzijiet tal-ikel, u b'hekk jingħata lok għal 

sitwazzjonijiet ta' kriżi; 

P. billi l-volatilità tal-prezzijiet hija ta' ħsara għas-setturi tal-biedja u agroalimentari, li 

huma ta' detriment għall-investiment, it-tkabbir u l-impjiegi u li jista' wkoll jaffettwa 

serjament il-provvista tal-konsumatur, is-sigurtà tal-ikel u l-operat bla xkiel tal-PAK; 

Q. billi l-volatilità tal-prezzijiet jolqot il-kapaċità tal-bdiewa li jinvestu u joħolqu l-

impjiegi, li jiskoraġġixxi l-modernizzazzjoni, l-innovazzjoni, lill-bdiewa żgħażagħ u t-

tiġdid ġenerazzjonali;  

R. billi l-biedja sostenibbli bħala sors ta' ikel ta' kwalità għolja tista' tiġi żgurata biss jekk 

il-bdiewa jirċievu prezz mal-ħruġ mill-azjenda agrikola li jkopri l-ispejjeż kollha ta' 

produzzjoni sostenibbli; 

S. billi fil-kuntest tar-“rivoluzzjoni diġitali”, aktar trasparenza fis-swieq Ewropej u aċċess 

f'waqtu għal informazzjoni jistgħu jikkontribwixxu, fost għodda oħrajn, biex jillimitaw 

il-volatilità tas-swieq u tal-prezzijiet permezz ta' aċċess imtejjeb u aktar oġġettiv għal 

operaturi ekonomiċi għall-iżvilupp tas-swieq agrikoli, billi jgħinu biex tingħata 

protezzjoni aħjar għad-dħul tal-bdiewa u għall-ġlieda kontra l-ispekulazzjoni fis-swieq 

agrikoli; 

T. billi tal-PAK kif riformata fl-2013 tinkludi għodda għall-ġestjoni tar-riskju fi ħdan il-

qafas tal-politika għall-iżvilupp rurali, u billi 2 % biss tal-baġit tat-tieni pilastru u 0.4 % 

tal-baġit tal-PAK bħalissa jintefqu fuq din l-għodda; 

Is-sitwazzjoni attwali u l-objettivi 

1. Iqis li l-bdiewa se jkunu dejjem aktar esposti għall-volatilità tal-prezzijiet, li tirriżulta 

minn diversi raġunijiet bħall-instabilità u imperfezzjonijiet tas-swieq agrikoli, il-

globalizzazzjoni u s-sofistikazzjoni tas-swieq agrikoli, il-varjabilità ikbar tal-provvista 

minħabba l-instabilità klimatika, żieda fir-riskji tas-saħħa u l-ekwilibriju inċert fil-

provvista tal-ikel; 

2. Iqis li huwa meħtieġ li tiġi adottata politika aktar inċiżiva u koerenti, bi strumenti 

mmirati fil-livell tal-UE u dak nazzjonali, sabiex tiġi żgurata produzzjoni agrikola 

multifunzjonali u sostenibbli fl-Unjoni kollha, flimkien ma' prezzijiet ġusti u 

remunerattivi, billi jitnaqqsu l-effetti negattivi għal dawk l-operaturi li l-aktar li huma 

esposti għall-volatilità tal-prezzijiet b'mod partikolari; 

3. Jinnota li s-setturi agrikoli varji għandhom livelli differenti ta' esponiment għall-

volatilità tal-prezzijiet u li l-kalibrazzjoni ta' għodod ta' politika pubblika jew strateġiji 

ta' mitigazzjoni tal-atturi involuti jridu jiġu adattati għal kull settur u għal riskji reali, 

attwali u futuri li jiffaċċjaw il-bdiewa; 

4. Jinnota li, filwaqt li l-Unjoni Ewropea qed tnaqqas l-appoġġ strateġiku tagħha għall-

agrikoltura, il-kompetituri tagħha fis-suq dinji, b'mod partikolari l-Istati Uniti, il-Brażil 

u ċ-Ċina, jagħmlu disponibbli żieda konsiderevoli ħafna, u li kull ma jmur qed tikber, ta' 

somom ta' flus pubbliċi għall-iżvilupp ta' mudelli ġodda ta' politika b'rabta mar-riskju, u 

jipprovdu strumenti li jipproteġu lill-bdiewa mill-effetti tal-volatilità tal-prezzijiet; 

5. Jinnota li l-Unjoni Ewropea hija l-unika attur agrikou li jibbaża l-politika agrikola 

tiegħu fuq appoġġ diżakkoppjat mill-produzzjoni, filwaqt li fl-istess ħin neħħiet l-

appoġġi strateġiċi tagħha għall-agrikoltura matul is-snin;  

6. Jinnota li fil-Farm Bill tagħhom għall-2014, l-Istati Uniti żviluppaw politiki speċifiċi ta' 

assigurazzjoni għal setturi agrikoli differenti; 

7. Jinnota li l-PAK evolviet b'mod konsistenti matul l-aħħar deċennji, filwaqt li jibqgħu 

validi l-objettivi ewlenin tagħha li jiġi żgurat livell ta' għajxien deċenti għall-bdiewa u li 

jkun hemm provvista stabbli u sikura ta' ikel bi prezzijiet raġonevoli għall-konsumaturi; 

8. Jenfasizza f'dan ir-rigward il-fatt li politika Ewropea komuni hija vitali għal settur li 

huwa responsabbli biex jiżgura s-sigurtà u s-sikurezza tal-ikel u li għandha rwol ewlieni 

fl-użu ta' riżorsi naturali u l-iżvilupp ekonomiku u ambjentali sostenibbli ta' żoni rurali; 

9. Jenfasizza l-importanza li jintużaw sinerġiji bejn il-PAK u politiki oħra tal-UE; 

10. Jinnota li l-aħħar riformi tal-PAK diżakkoppjaw kważi kompletament l-għajnuna diretta 

mill-produzzjoni, komplew il-proċess ta' konverġenza għal pagamenti diretti u adottaw 

problemi soċjali u, b'mod partikolari, ambjentali b'mod aktar wiesa'; 

11. Jinnota bi tħassib it-tnaqqis tar-riżorsi tal-PAK matul is-snin, b'mod partikolari dawk 

iddedikati għal miżuri ta' organizzazzjoni komuni tas-suq (OKS), il-ftuħ tal-prospett ta' 

rinazzjonalizzazzjoni tal-PAK, u l-imminar ta' kundizzjonijiet ġusti u ekwi fis-suq uniku 

tal-UE;  

12. Jenfasizza li d-dħul annwali medju tal-bdiewa tal-UE staġna jew saħansitra naqas matul 

l-aħħar 10 snin, filwaqt li l-ispejjeż tal-produzzjoni żdiedu b'mod kontinwu, li rriżulta fi 

tnaqqis sostanzjali fl-għadd ta' azjendi agrikoli, bit-theddida ta' ħafna telf ta' impjiegi 

f'żoni rurali;  

13. Iqis li l-Kummissjoni għandha tuża l-marġini ta' manuvra finanzjarja kollha għad-

dispożizzjoni tagħha fl-OKS unika;  

14. Jiddispjaċih dwar ir-rata baxxa ta' implimentazzjoni tal-għodod tal-OKS unika biex 

jitnaqqas l-impatt negattiv tal-volatilità tal-prezzijiet u jingħeleb it-tfixkil tas-suq;  

15. Jirrimarka li l-biċċa l-kbira tal-istrumenti għall-ġestjoni tar-riskju, il-fondi mutwi, l-

għodod ta' stabbilizzazzjoni tad-dħul u ta' assigurazzjoni mogħtija taħt il-programmi tal-

iżvilupp rurali qed jiġu implimentati b'mod mhux uniformi u b'baġit limitat ta' 

finanzjament;  

16. Jirrakkomanda, għalhekk, li l-miżuri tat-tieni pilastru attwali jkunu msaħħa sabiex 

tissaħħaħ il-kompetittività tal-agrikoltura Ewropea u biex l-organizzazzjonijiet tal-

produtturi jiġu involuti mill-qrib fil-proċess ta' implimentazzjoni;  

17. Jistieden lill-Kummissjoni twettaq analiżi dettaljata tar-raġunijiet ta' assorbiment 

dgħajfa tal-għodod disponibbli taħt it-tieni pilastru tal-PAK u tal-implimentazzjoni 

mhux ottimali tal-OKS unika, bl-għan li tirrevedi d-dispożizzjonijiet rilevanti b'mod 

xieraq; 

18. Jenfasizza l-importanza li jinżammu l-għajnuniet diretti diżakkoppjati skont il-PAK 

attwali kif ukoll l-iskema ta' pagament uniku skont l-erja, li tikkostitwixxi kumpens 

għas-servizzi pubbliċi u komponent vitali biex jiġi żgurat id-dħul tal-bdiewa kif ukoll 

biex jingħatalhom grad ta' stabilità finanzjarja;  

19. Jenfasizza, madankollu, li l-PAK attwali, li hija nieqsa minn għodod effettivi, 

responsivi, għadha ma tindirizzax adegwatament il-volatilità akbar li dehret fis-swieq 



 

RR\1109851MT.docx 7/21 PE580.784v02-00 

 MT 

agrikoli u lanqas ma ppermettiet lill-bdiewa jwieġbu għas-sinjali tas-suq jew 

jiżviluppaw soluzzjonijiet biex ilaħħqu ma' tibdil fil-prezzijiet; 

20. Jistieden lill-Kummissjoni tieħu azzjoni urġenti biex tappoġġa s-settur agrikolu tar-

reġjuni ultraperiferiċi, ir-reġjuni muntanjużi u reġjuni żvantaġġati, fejn l-ispejjeż ta' 

produzzjoni, ħsad u tqegħid fis-suq tal-prodotti barra ż-żoni fejn ikunu ġew prodotti 

huma ħafna ogħla minn dawk f'oqsma oħra, u tipprovdi indikaturi speċifiċi għall-

attivazzjoni ta' miżuri li jservu ta' xibka ta' sigurtà għal swieq agrikoli f'dawn ir-reġjuni; 

21. Iqis li l-awtonomija u s-sigurtà tal-ikel tal-UE, kif ukoll l-iżvilupp ta' settur tal-biedja 

kompetittiv u sostenibbli madwar l-Unjoni li jissodisfa l-ħtiġijiet taċ-ċittadini, 

għandhom jibqgħu objettivi strateġiċi għall-futur tal-PAK, filwaqt li jiġi garantit 

standard ta' għajxien ġust għall-bdiewa bħala kwistjoni ta' urġenza; 

22. Iqis li produzzjoni vijabbli tal-ikel ma tistax teżisti mingħajr il-bdiewa Ewropej, li huma 

kontinwament esposti għall-volatilità tal-prezzijiet u jiddependu ħafna minn swieq u 

prezzijiet stabbli, kif ukoll minn finanzjament pubbliku adegwat u miżuri li 

jippreservaw il-kompetittività tal-azjendi agrikoli u l-irziezet tal-familja; 

23. Jenfasizza f'dan ir-rigward ir-rwol importanti ta' bdiewa żgħażagħ u ġodda biex jiġi 

ggarantit il-futur tal-agrikoltura Ewropea; 

Proposti 

L-organizzazzjoni tas-setturi u l-kuntrattwalizzazzjoni 

24. Iqis li l-produtturi primarji huma l-aktar ħolqa dgħajfa fil-katina tal-provvista tal-ikel, 

speċjalment fid-dawl ta' settur tal-ħwienet kbar dejjem aktar ikkonċentrat fil-livell 

Ewropew u nazzjonali, u għandhom ikunu permessi li jiltaqgħu f'korpi bħalma huma l-

kooperattivi, l-organizzazzjonijiet tal-produtturi jew assoċjazzjonijiet u 

organizzazzjonijiet interprofessjonali proprji;  

25. Jistieden lill-Kummissjoni tiffaċilita l-introduzzjoni ta' sistemi kuntrattwali permezz ta' 

aġġustament, skont l-Artikolu 42 tat-Trattat dwar il-Funzjonament tal-Unjoni Ewropea 

(TFUE), tal-politika tal-kompetizzjoni tal-UE għall-ħtiġijiet speċifiċi tas-settur agrikolu, 

b'regoli u implimentazzjoni uniformi fl-Istati Membri kollha; 

26. Jenfasizza li s-setgħa ta' negozjar tal-produtturi għandha tissaħħaħ fil-katina tal-ikel, 

permezz ta' kuntratti standard, trasparenti, bilanċjati u nnegozjati b'mod kollettiv, sabiex 

il-bdiewa jitqiegħdu f'pożizzjoni fejn ikunu jistgħu jikkontrobilanċjaw prattiki 

kummerċjali inġusti, tingħata spinta lill-kompetittività tagħhom, tittejjeb l-istabilità tad-

dħul tagħhom, jiġi ġenerat valur miżjud u jsir investiment fl-innovazzjoni; 

27. Jenfasizza li dawn il-kuntratti għandhom ikunu twal biżżejjed u għandhom jistabbilixxu 

l-prezzijiet, il-perjodi ta' pagament u termini oħra għall-provvista ta' prodotti agrikoli; 

28. Iqis li l-bdiewa fid-diversi setturi agrikoli għandhom ikunu jistgħu jinnegozjaw it-

termini ta' kuntratti kollettivament permezz ta' organizzazzjonijiet tal-produtturi ta' daqs 

li jikkorrispondi mad-daqs tal-gruppi industrijali jew ta' distribuzzjoni li jkunu qed 

jinnegozjaw magħhom; 

29. Jinnota li l-potenzjal offrut minn kuntratti integrati tal-katina ta' provvista fuq terminu 

twil, kuntratti forward, kuntratti b'marġni fiss, u l-opportunità li “jiġu blukkati” l-

prezzijiet li jirriflettu l-ispejjeż tal-produzzjoni għal perjodu ta' żmien stabbilit jista' 

joffri lill-produtturi għodda biex jimmaniġġjaw l-impatt tal-volatilità fuq il-marġini 

tagħhom;  

30. Jemmen li l-għażla li jsir użu minn strumenti ġodda fir-relazzjonijiet kuntrattwali 

għandha tkun disponibbli u li għodod għall-medjazzjoni kuntrattwali għandhom ukoll 

isiru disponibbli; 

31. Jinnota li l-organizzazzjonijiet interprofessjonali jħeġġu l-fiduċja u d-djalogu fost il-

partijiet interessati differenti (produtturi, proċessuri u distributuri) u jiffaċilitaw il-

ħolqien ta' valur miżjud permezz ta' inizjattivi konġunti li jgħinu lill-bdiewa jifhmu 

aħjar is-swieq u l-produzzjoni, il-promozzjoni ta' prattiki tajba u t-trasparenza tas-suq, 

il-previżjonijiet tal-produzzjoni potenzjali, jgħinu biex tittejjeb il-ġestjoni tal-provvista 

u jitħejjew kuntratti standard li jkunu kompatibbli mar-regoli u r-regolamenti tal-UE;  

32. Jistieden lill-Kummissjoni tinkoraġġixxi organizzazzjonijiet intersettorjali fil-livell tal-

UE biex jiddefendu b'mod konġunt l-interessi tal-produtturi fis-setturi l-aktar orjentati 

lejn swieq transfruntiera, bħas-settur tal-frott u l-ħaxix; 

33. Jirrikonoxxi l-isforzi magħmula minn kooperattivi Ewropej biex jgħaqqdu (213) u 

jtejbu l-pożizzjoni tagħhom fil-katina tal-valur, (110) u jemmen li huwa neċessarju li 

jitħeġġu jaqdu rwol akbar f'setturi agrikoli, biex b'hekk (213) itaffu l-effetti tal-volatilità 

(110) eċċessiva tas-suq; 

Għodod tal-ġestjoni tar-riskju 

34. Jirrakkomanda li l-għodod tal-ġestjoni tar-riskju dwar il-klima, is-saħħa u l-ekonomija, 

b'mod partikolari d-diversi tipi ta' riskju tal-assigurazzjoni kontra r-riskju għall-

produzzjoni agrikola, l-għodod ta' stabbilizzazzjoni tad-dħul, il-forniment individwali ta' 

mekkaniżmi u fondi mutwi, għandhom jiġu żviluppati aktar f'PAK orjentata lejn is-suq 

sabiex jiġu llimitati l-effetti tal-volatilità tal-prezzijiet u jinkoraġġixxu l-ġestjoni tal-

azjendi agrikoli li jħarsu ‘l quddiem; 

35. Jistieden lill-Kummissjoni trawwem l-iskambju tal-aħjar prattiki bejn l-Istati Membri u 

tiżviluppa għodod ġodda, li għandhom mhux biss ikunu ġusti, effiċjenti u reattivi, iżda 

wkoll bi prezz raġonevoli u aċċessibbli għall-bdiewa, sabiex jipprevjenu u 

jimmaniġġjaw ir-riskji assoċjati mal-volatilità tal-prezzijiet u b'hekk tinħoloq il-bażi 

għal diskussjoni dwar ir-riformi futuri tal-PAK; 

36. Jenfasizza li dawn l-għodod, flimkien ma' sistema ta' pagament dirett, għandhom ikunu 

mgħammra b'biżżejjed riżorsi biex tiżdied ir-reżiljenza tal-biedja mingħajr ma titnaqqas 

il-ħtieġa għal ġestjoni ta' kriżijiet ex-post; 

37. Iqis li fondi mutwi amministrati settorjalment, imwaqqfa fuq l-inizjattiva ta' bdiewa, 

jistgħu jistabbilizzaw id-dħul tal-bdiewa, sa ċertu punt, peress li l-marġini ta' qligħ fuq 

il-prodott tagħhom ivarjaw; 

38. Iqis, barra minn hekk, li dawk il-fondi mutwi ma għandhomx jissostitwixxu l-appoġġ 

mogħti mill-Unjoni u għandhom ikunu kombinati ma' appoġġ nazzjonali; 

39. Jistieden ukoll lill-Kummissjoni tieħu inizjattivi billi toffri inċentivi biex jiġu stabbiliti 

dawn il-fondi, filwaqt li tiggarantixxi li kwalunkwe skema ta' mmaniġġjar tar-riskju 

għandha tikkonforma mas-sistemi ta' assigurazzjoni adottati fil-livell nazzjonali mill-

Istati Membri, u fejn meħtieġ tikkompletahom;  

40. Iqis li l-volatilità tal-prezzijiet tista' wkoll tiġi ġestita fil-livell nazzjonali, u jistieden lill-

Istati Membri biex iqisu l-volatilità tas-suq fir-regoli fiskali tagħhom billi jippermettu 

lill-bdiewa joħolqu mekkaniżmi ta' forniment individwali li jistgħu ikunu mingħajr 

taxxa;  

41. Iqis li l-bdiewa huma fost l-aktar atturi vulnerabbli ekonomikament fis-swieq, b'mod 

partikolari dawk li investew fl-iżvilupp tal-impriżi tagħhom;  

42. Iqis, barra minn hekk, li għandhom jiġu stabbiliti għodod tal-PAK, bħall-assistenza  

effettiva f'termini ta' likwidità jew l-iskema ta' tfaddil ta' prekawzjoni, sabiex 

jipprevjenu t-telf tal-impetu għall-investiment; 

43. Jenfasizza l-fatt li l-azjendi agrikoli jistgħu biss jinnovaw jekk l-ispejjeż kapitali huma 

baxxi u jekk ikun hemm grad ta' likwidità disponibbli; jenfasizza f'dan ir-rigward li dħul 

stabbli jikkostitwixxi waħda mill-prekundizzjonijiet li jippermettu lill-bdiewa jiksbu 

aċċess għal self;  

44. Jinnota li r-rwol u l-azzjonijiet tas-settur bankarju għandhom impatt kbir fuq il-

produtturi u li ż-żieda fil-livelli ta' dejn tal-azjendi agrikoli żżid piżijiet addizzjonali 

għas-settur fi żminijiet ta' volatilità; 

45. Jenfasizza l-importanza li l-bdiewa jiġu infurmati aħjar dwar ir-rwol ewlieni tal-Bank 

Ewropew tal-Investiment fl-appoġġ u l-iżvilupp tal-ekonomija rurali u dwar kif jistgħu 

jibbenefikaw minn strumenti finanzjarji innovattivi; 

46. Iqis li għandha tkun disponibbli informazzjoni aħjar dwar il-modernizzazzjoni, is-

sostenibilità u l-kompetittività tal-azjendi għall-bdiewa u l-organizzazzjonijiet tal-

bdiewa, filwaqt li fl-istess ħin jiġu provduti korsijiet ta' taħriġ dwar il-ġestjoni tar-riskju, 

id-dejta tas-suq, il-marġini u l-volatilità;  

47. Jistieden lill-Kummissjoni biex, f'kooperazzjoni mill-qrib mal-awtoritajiet nazzjonali u 

l-gruppi agrikoli, tadotta pjan ta' sensibilizzazzjoni dwar l-għodod tal-ġestjoni tar-riskju 

disponibbli fil-qafas tat-tieni Pilastru u fl-OKS unika;  

48. Jistieden lill-Istati Membri u lill-awtoritajiet lokali jsaħħu l-aspetti msemmija hawn fuq 

fil-programmi tagħhom ta' edukazzjoni u taħriġ vokazzjonali; 

49. Jemmen li wieħed mill-modi biex jiġu stabbilizzati s-swieq u titnaqqas il-volatilità tal-

prezzijiet huwa li jiġi żgurat bilanċ aħjar bejn il-provvista u d-domanda; 

Osservatorji tas-suq u tal-prezzijiet agrikoli 

50. Iqis li s-swieq agrikoli għandhom ikunu trasparenti, u dan jista' jinkiseb prinċipalment 

billi l-pubblikazzjoni ta' informazzjoni eżistenti dwar il-prezzijiet u l-ispejjeż tkun aktar 

f'waqtha, faċilment aċċessibbli u utli għall-partijiet interessati kollha fil-katina ta' 

provvista, mill-produzzjoni sad-distribuzzjoni, biex b'hekk jiġu limitati l-ispekulazzjoni 

fil-prezzijiet u l-volatilità tal-prezzijiet; 

51. Jinnota, madanakollu, li t-trasparenza tal-prezzijiet fiha nnifisha ma tgħinx biex ittejjeb 

ir-reżiljenza tal-bdiewa kontra l-volatilità tal-prezzijiet jew biex issolvi difetti strutturali 

f'organizzazzjoni tas-suq bħall-iżbilanċi bejn il-provvista u d-domanda;  

52. Iħeġġeġ il-ħolqien ta' mappa Ewropea b'informazzjoni f'ħin reali dwar id-disponibilità 

ta' prodotti agrikoli;  

53. Jilqa' b'sodisfazzjon l-estensjoni ta' strumenti addizzjonali ta' monitoraġġ tas-suq 

f'setturi oħra; 

54. Jenfasizza l-vantaġġ importanti għall-bdiewa li jkunu konxji mill-formazzjoni u ċ-ċaqliq 

tal-prezzijiet, kif ukoll mit-tendenzi tal-provvista, meta jinnegozjaw kuntratti mal-

partijiet interessati l-oħrajn kollha;  

55. Jirrakkomanda l-istabbiliment ta' osservatorji tal-prezzijiet agrikoli Ewropej li jkopru l-

katina kollha, mill-prezz tal-produttur sal-prezz finali tal-bejgħ, sabiex tiġi provduta 

analiżi kontinwa u segment b'segment ta' swieq agrikoli;  

56. Jirrakkomanda l-involviment ta' atturi ekonomiċi meta data aġġornata u rilevanti dwar 

il-movimenti u l-previżjonijiet fuq medda qasira u medja ta' żmien issir disponibbli 

f'intervalli ta' kull xahar jew kull xahrejn korrispondenti għall-ħtiġijiet speċifiċi tas-

settur rilevanti; 

57. Iħeġġeġ lill-Kummissjoni tipprovdi r-riżorsi meħtieġa biex l-osservatorji ikunu jistgħu 

jagħmlu rakkomandazzjonijiet, u mhux biss sempliċement jimmonitorjaw it-tfixkil;  

Għodod ta' prevenzjoni u ta' ġestjoni tal-kriżijiet 

58. Huwa tal-fehma li l-għodod tradizzjonali tal-PAK għall-ġestjoni tal-kriżijiet (intervent 

pubbliku u ħżin privat) mhumiex effettivi biżżejjed f'ekonomija globalizzata; 

59. Jistieden, għaldaqstant, lill-Kummissjoni tiżviluppa għodod kombinabbli u/jew 

kumplimentari fis-settur pubbliku u f'dak privat, flimkien ma' mekkaniżmu ta' twissija 

bikrija speċifiku u vinkolanti sabiex tiżgura l-funzjonament xieraq tas-swieq u 

tikkontrobatti l-kriżijiet tas-suq;  

60. Iqis li l-Kummissjoni għandha tuża l-għodod kollha li diġà għandha għad-dispożizzjoni 

tagħha fl-OKS unika biex tiġġieled il-kriżijiet;  

61. Jiddispjaċih dwar l-użu baxx tar-riżerva ta' kriżi, prinċipalment dovut għar-regoli 

baġitarji, b'mod partikolari r-regola tal-annwalità, u għas-setgħa diskrezzjonali li tgawdi 

l-Kummissjoni meta tiġi biex jirrilaxxa l-fondi mir-riżerva;  

62. Jitlob, għalhekk, biex ir-riżerva ta' kriżi tiġi kostitwita barra l-baġit tal-UE, u biex din 

isservi bħala sors ta' finanzjament għal għodod għall-ġestjoni ta' kriżijiet; 

63. Iħares lejn miżuri kontroċikliċi bħala għodod ta' prevenzjoni u ta' ġestjoni tal-kriżijiet, 

flimkien ma' għodod ta' ġestjoni tar-riskju, li permezz tagħhom l-UE tista' tintervjeni fi 

swieq agrikoli f'każijiet ta' kriżijiet ta' forza maġġuri, sabiex jiġi evitat tnaqqis 

sostanzjali fil-prezzijiet; 

64. Jistieden lill-Kummissjoni twettaq studju dwar kif għandhom jiġu żviluppati 

mekkaniżmi biex jevitaw u jiġġieldu l-kriżijiet dovuti għall-volatilità tal-prezzijiet bl-

użu ta' għajnuniet kontroċikliċi, u tipprovdi għal aktar flessibilità fil-baġit annwali, fil-

limiti tal-pakkett finanzjarju pluriennali, sabiex jitqiesu l-għajnuniet kontroċikliċi; 

65. Jagħti istruzzjonijiet lill-President tiegħu biex jgħaddi din ir-riżoluzzjoni lill-Kunsill u 

lill-Kummissjoni. 

NOTA SPJEGATTIVA 

 

Il-bdiewa Ewropej huma dejjem aktar esposti għar-riskji  

L-attività agrikola tiddependi fuq proċessi bijoloġiċi. Għalhekk hija dipendenti ħafna fuq il-

kundizzjonijiet klimatiċi u influwenzata minn mard tal-pjanti u tal-annimali1 — fatturi 

naturali lil hinn mill-kontroll tal-bdiewa.  L-iżviluppi fil-prestazzjoni tal-azjendi agrikoli 

huma għalhekk ħafna iktar inċerti minn dawk ta' impriżi ta' setturi ekonomiċi oħra. L-

inċertezza dwar id-dħul hija ta' ħsara b'mod partikolari għall-investiment u l-innovazzjoni u 

tista' timmina l-vijabilità ekonomika tal-azjendi. Barra minn hekk, peress li l-produzzjoni 

agrikola tvarja, is-swieq agrikoli għandhom tendenza inerenti li jkunu volatili. Huwa 

ġeneralment rikonoxxut li volatilità eċċessiva mhijiex ta' benefiċċju għall-produtturi (peress li 

s-sinjali tas-suq jinbidlu u d-dħul ikun inċert) u lanqas ma hija ta' benefiċċju għall-

konsumaturi (peress li l-għażla tal-ikel tagħhom tkun limitata). 

Il-volatilità hija fenomenu kumpless li l-oriġini tagħha hija multipla u xi drabi kontroversjali. 

Wara ż-żieda qawwija fil-prezzijiet agrikoli osservata bejn l-2007 u l-2008 fis-swieq globali, 

u l-volatilità qawwija li segwiet, dan il-fenomenu tqiegħed fil-qalba tal-aġenda politika 

internazzjonali2, b'mod partikolari minħabba l-impatt potenzjali tiegħu fuq is-sigurtà globali 

tal-ikel3. Il-G-20 approva fl-2011 pjan ta' azzjoni dwar il-volatilità tal-prezzijiet tal-ikel u l-

agrikoltura, li wassal għall-ħolqien tas-sistema ta' informazzjoni dwar is-swieq agrikoli 

(AMIS) intiża biex tiżdied it-trasparenza fis-swieq tal-prodotti agrikoli4.  

Huwa probabbli li fis-snin li ġejjin naraw aktar inċertezza fis-swieq kif ukoll riskji ekonomiċi 

u klimatiċi aktar sinifikattivi. Il-globalizzazzjoni dejjem akbar tal-kummerċ agrikolu tinvolvi 

riskji sanitarji (tixrid ta' mard) jew anki riskji esterni ta' offerta u domanda marbuta mal-

politiki esterni tal-Unjoni Ewropea fil-qasam tal-kummerċ, tar-relazzjonijiet intergovernattivi  

u tal-kooperazzjoni għall-iżvilupp. 

Għaldaqstant, l-għodod tal-ġestjoni tar-riskju fl-agrikoltura għandhom jerġgħu jingħataw 

attenzjoni. Dan l-interess dejjem akbar huwa kkonfermat bl-inklużjoni gradwali ta' dawn l-

għodod fil-politiki agrikoli, partikolarment fi ħdan Farm Bill 2014 (il-politika agrikola tal-

Istati Uniti), u fil-PAK il-ġdida, li tkopri l-perjodu 2014–2020. 

Il-PAK u l-volatilità 

Oriġinarjament, il-PAK kienet ikkaratterizzata minn regolazzjoni qawwija tas-swieq. Is-

sistema oriġinali ġiet stabbilita fuq il-prinċipju ta' prezzijiet garantiti. Permezz ta' dawn il-

prezzijiet, il-bdiewa kellhom iċ-ċertezza li jiksbu prezz minimu għall-prodotti tagħhom f'każ 

ta' kriżi.  

                                                 
1 Climate Change Fifth Assessment Report (Il-ħames rapport ta' valutazzjoni dwar il-bidla fil-klima), GIEC 

2014. 
2 ‘How to tackle price and income volatility for farmers? An overview of international agricultural policies and 

instruments' (Kif nindirizzaw il-volatilità tal-prezzijiet u tad-dħul għall-bdiewa? Ħarsa ġenerali lejn il-politiki 

agrikoli u l-istrumenti internazzjonali) (Farm Europe, 2016). 
3 ‘The 2024 prospects for EU agricultural markets: drivers and uncertainties' (Il-prospetti għas-swieq agrikoli 

tal-UE 2024: impulsi u inċertezzi) (Tassos Haniotis, 2014). 
4 Dikjarazzjoni Ministerjali, G20, 2011. 

Maż-żmien, il-PAK għaddiet minn riformi sinifikanti f'ċikli suċċessivi, li biddlu ħafna dan l-

approċċ. 

L-ewwel ċiklu (inkluż ir-riforma McSharry tal-1992 u l-Aġenda 2000) issostitwixxa l-

prezzijiet garantiti b'għajnuniet diretti abbinati mal-produzzjoni bħala l-mekkaniżmu ewlieni 

tal-PAK.  

It-tieni ċiklu inkluda r-riforma Fischler tal-2003, li nediet il-proċess tad-diżakkoppjar tal-

għajnuniet diretti (skema ta' pagament uniku). Ir-riforma tal-hekk imsejjaħ Kontroll tas-Saħħa 

fl-2009 estendiet dan il-moviment u introduċiet bidliet fil-PAK marbuta b'mod partikolari 

mal-volatilità dejjem akbar tal-prezzijiet u tal-ispejjeż agrikoli. Ġie introdott b'mod partikolari 

għall-ewwel darba sett ta' miżuri intiżi sabiex jiġġestixxu r-riskji fl-ewwel pilastru 

(assigurazzjonijiet u fondi mutwi għall-ħsara kkawżata lill-ħsad, l-inċidenti klimatiċi u l-mard 

tal-annimali - Artikolu 68 tar-Regolament (KE) Nru 73/2009).   

It-tielet ċiklu beda bir-riforma tal-2013, li stabbilixxiet il-PAK għall-perjodu 2014-2020. Il-

PAK attwali żammet l-istruttura tagħha f'żewġ pilastri. B'mod aktar speċifiku, ġiet introdotta 

struttura ġdida tas-sistema ta' pagamenti diretti (aktar immirata, aktar ġusta u aktar ekoloġika), 

ix-xibka ta' sigurtà fi ħdan l-OKS ġiet imġedda u l-politika tal-iżvilupp rurali riveduta.  

Dawn ir-riformi għandhom gradwalment jorjentaw il-PAK lejn is-swieq. Huwa f'dan il-

kuntest li ħarġu l-ewwel riflessjonijiet dwar ir-rwol potenzjali tal-għodod ta' ġestjoni tar-risju 

sabiex tiġi indirizzata l-volatilità u jiġi stabbilizzat id-dħul.  

L-għodod tal-ġestjoni tar-riskju fil-PAK attwali 

Il-PAK kif ġiet riformata fl-2013 tipproponi sett ġdid ta' miżuri ta' ġestjoni tar-riskju, fi ħdan 

it-tieni Pilastru (żvilupp rurali)1. L-Istati Membri jiddisponu minn firxa ta' miżuri sabiex 

jindirizzaw ir-riskji ta' produzzjoni u dawk realatati ms-suq u għall-istabbilizzazzjoni tad-

dħul, permezz ta' diversi strumenti (assigurazzjonijiet u fondi mutwi – Artikolu 36 tar-

Regolament (UE) Nru 1305/2013). L-Istati Membri jistgħu jagħżlu li jintegrawhom jew le fil-

programmi ta' żvilupp rurali (nazzjonali jew reġjonali). L-Artikoli 39 sa 37 jittrattaw dwar l-

assigurazzjoni fuq il-prodotti tar-raba', l-annimali u l-pjanti, dwar fondi mutwi u dwar għodda 

ġdida ta' stabbilizzazzjoni tad-dħul (fil-forma ta' kontribuzzjonijiet finanzjarji għal fondi 

mutwi).  

L-appoġġ bis-saħħa tal-Artikoli 37 (assigurazzjoni) u 38 (fondi mutwi) għandu jingħata biss 

biex ikopri t-telf ikkawżat minn avveniment klimatiku avvers, minn mard tal-annimali jew 

tal-pjanti, minn infestazzjoni ta' pesti tal-pjanti, minn inċident ambjentali jew miżura adottata 

skont id-Direttiva 2000/29/KE biex jinqerdu jew jiġu kkontrollati mard tal-pjanti jew pesti tal-

pjanti. L-għodda għall-istabbilizzazzjoni tad-dħul (l-Artikolu 39) hija l-ewwel inkursjoni tal-

PAK fil-qasam tal-assigurazzjoni tad-dħul, u tirrifletti l-approċċ tal-politika agrikola 

Amerikana. L-appoġġ għandu jingħata biss meta t-tnaqqis fid-dħul jeċċedi 30 % tad-dħul 

annwali medju tal-bidwi kkonċernat matul it-tliet snin preċedenti jew medja ta' tliet snin 

ibbażata fuq il-ħames snin preċedenti, minbarra l-ogħla entrata u dik l-iktar baxxa. 

                                                 
1 L-Artikoli 37 sa 41 tar-Regolament (UE) Nru 1305/2013 tal-Parlament Ewropew u tal-Kunsill tas-

17 ta' Diċembru 2013 dwar appoġġ għall-iżvilupp rurali mill-Fond Agrikolu Ewropew għall-Iżvilupp Rurali 

(FAEŻR) u li jħassar ir-Regolament tal-Kunsill (KE) Nru 1698/2005. 

Ta' min jinnota li l-fondi pubbliċi jistgħu jikkontribwixxu għall-kapital inizjali tal-fondi 

mutwi. Barra minn hekk, ir-riassigurazzjoni tal-assigurazzjoni jew fondi mutwi mhijiex 

eliġibbli għall-fondi għall-iżvilupp rurali.  

Implimentazzjoni ta' miżuri ta' ġestjoni tar-riskju mill-Istati Membri  

Peress li l-miżuri l-ġodda tal-ġestjoni tar-riskju jinsabu fi ħdan it-tieni pilastru, dawn jibqgħu 

fakultattivi għall-Istati Membri. L-ewwel miżuri ta' ġestjoni tar-riskju introdotti fil-“Health 

Check” tal-PAK ma tantx intlaqgħu tajjeb: xi Stati Membri użaw l-għodod ġodda fil-perjodu 

2007-2013.  

Rigward l-istrumenti tal-PAK attwali, l-aħħar data disponibbli turi li ntużaw minn tnax-il Stat 

Membru (disgħa fil-livell nazzjonali, tlieta fil-livell reġjonali). B'kollox, EUR 2,7 biljun ta' 

nfiq pubbliku ġew allokati (1,7 biljun minnhom mill-fondi għall-iżvilupp rurali).  

Għalkemm dawn l-ispejjeż għolew meta mqabbla mal-fondi allokati fis-sistema tal-PAK l-

antika, huma jirrappreżentaw biss 0.4 % tan-nefqa tal-PAK (u inqas minn 2 % tal-infiq tat-

tieni pilastru).   

Il-pożizzjoni tar-Rapporteur 

Ir-rapporteur tqis li l-għodod tal-ġestjoni ta' riskji taħt it-tieni pilastru tal-PAK attwali huma 

inadegwati b'mod manifest sabiex jillimitaw il-konsegwenzi tal-volatilità tal-prezzijiet fuq id-

dħul tal-bdiewa. 

Hija tqis il-volatilità tal-prezzijiet tal-prodotti agrikoli bħala wieħed mill-fatturi ewlenin għas-

sitwazzjoni diżastruża li attwalment qed iħabbtu wiċċhom magħha bosta bdiewa Ewropej, u 

hi tqis li s-sejba ta' soluzzjoni għal dik is-sitwazzjoni – b'mod partikolari permezz tal-PAK – 

hija parti mir-rwol tal-Unjoni Ewropea. 

Ir-rapporteur għandha l-għan li tipproduċi dokument komprensibbli għall-bdiewa kollha u li 

jista' jipprovdi ideat u riflessjonijiet fid-dawl tar-riforma li jmiss tal-PAK. F'dan l-ispirtu, ir-

rapporteur riedet approċċ pragmatiku u tipproponi test qasir, ċar u konċiż li jippreżenta tliet 

ideat prinċipali:  

 it-tisħiħ tal-organizzazzjoni tas-setturi agrikoli varji u tal-kuntrattwalizzazzjoni, 

 protezzjoni aħjar tad-dħul tal-bdiewa permezz tal-għoti ta' għodod għall-ġestjoni 

tar-riskju adattati għall-volatilità tal-prezzijiet, 

 it-tisħiħ tat-trasparenza tas-swieq bit-twaqqif ta' osservatorji tal-prezzijiet. 

Ir-rapporteur temmen li l-mod biex jintbagħat messaġġ ċar mhux biss lill-Kummissjoni u lill-

Kunsill, iżda wkoll lill-pubbliku inġenerali, u b'mod speċjali lill-bdiewa, huwa li wieħed 

jipproċedi b'mod pragmatiku, billi jiffoka esklużivament fuq l-għodod għall-ġlieda kontra l-

volatilità tal-prezzijiet. 

L-intenzjoni tar-rapporteur hija fil-fatt li tevita kemm jista' jkun li s-suġġett tal-volatilità 

jintesa qalb id-diversi temi oħra marbuta mas-swieq agrikoli. Għal finijiet ta' effiċjenza u 

ċarezza tal-messaġġ finali mibgħut mill-Parlament, ir-rapporteur għalhekk għażlet li żżomm 

kemm jista' jkun mas-suġġett tar-rapport.  

Ir-rapporteur ma tipproponi l-ebda miżura ta' ġestjoni ta' kriżi. Dan huwa suġġett differenti li 

jista' jiġi inkluż fil-kuntest ta' ħidma parlamentari oħra. Huwa f'dan il-kuntest li r-rapporteur 

għażlet li ma tindirizzax il-kwistjoni tal-għajnuna kontroċiklika, intiża bħala miżura ta' 

ġestjoni ta' kriżijiet. 

Bl-istess mod, ir-rapporteur temmen li l-ipprezzar u l-iffissar tal-livell tal-prezzijiet 

jikkostitwixxu suġġett differenti u għalhekk iddeċidiet li ma tittrattax il-kwistjoni tat-tendenza 

'l isfel tal-prezzijiet fis-swieq agrikoli. 

għall-Kumitat għall-Agrikoltura u l-Iżvilupp Rurali 

dwar l-għodod tal-PAK biex titnaqqas il-volatilità tal-prezzijiet fis-swieq agrikoli 

(2016/2034(INI)) 

Rapporteur għal opinjoni: Nedzhmi Ali 

 

 

SUĠĠERIMENTI 

Il-Kumitat għall-Baġits jistieden lill-Kumitat għall-Agrikoltura u l-Iżvilupp Rurali, bħala l-

kumitat responsabbli, biex jinkorpora s-suġġerimenti li ġejjin fil-mozzjoni għal riżoluzzjoni 

tiegħu: 

A. billi l-episodji reċenti ta' volatilità estrema tal-prezzjijiet tas-swieq agrikoli globali 

jipprevedu theddid li qiegħed jiżdied u li huwa aktar frekwenti għas-sigurtà alimentari 

dinjija u vulnerabilità akbar fis-suq, jimminaw l-investiment u l-modernizzazzjoni, u 

jiskoraġġixxu lill-parteċipanti ġodda u lit-tiġdid ġenerazzjonali fis-settur agrikolu; 

B. billi livelli għoljin ta' volatilità tal-prezzjijiet u tal-introjtu għall-bdiewa huma marbuta 

mal-prinċipji fundamentali tas-suq tal-provvista u d-domanda, li l-effetti tagħhom ilhom 

jinħassu sa mis-snin disgħin, peress li l-biedja qiegħda tersaq eqreb lejn is-swieq bħala 

riżultat kemm tad-deregolamentazzjoni tal-organizzazzjonijiet komuni tas-swieq fi ħdan 

il-PAK, kif ukoll tar-rieda akbar li l-biedja tinfetaħ għas-swieq internazzjonali, li ġabet 

magħha l-politika kummerċjali tal-UE; billi din l-instabilità fil-prezzijiet u fl-introjtu tista', 

madankollu, tiġi aggravata minn elementi varjabbli makroekonomiċi oħra, mill-ambjent 

politiku u leġiżlattiv f'terminu wiesa', mill-ġeopolitika u embargi, u mill-ispekulazzjoni 

fir-rigward ta' prodotti agrikoli li, meta jinbiegħu bħala assi finanzjarji, huma esposti għal 

xokkijiet fuq swieq tal-komoditajiet relatati (bħas-swieq tal-enerġija u tal-metall); 

C. billi l-volatilità tal-prezzijiet iżżid l-imprevedibilità tal-introjtu tal-bdiewa u tikkawża 

sofferenza għall-bdiewa Ewropej, li l-ispejjeż tagħhom baqgħu għoljin; 

D. billi l-vulnerabilità li qiegħda tiżdied hija kkawżata minn żieda f'avvenimenti meteroloġiċi 

estremi u mill-impatt tat-tibdil fil-klima fuq il-livelli tal-produzzjoni agrikola, kif ukoll 

minn fatturi strutturali, bħall-prezzijiet tal-enerġija u tal-fertilizzanti, ir-rati tal-kambju jew 

ir-rati tal-imgħax; billi l-bdiewa għandhom jiġu mħeġġa jeżerċitaw kontroll aħjar fuq l-

użu tal-fatturi produttivi fl-irziezet tagħhom li huma għaljin biex jinxtraw u li jista' 

jkollhom riperkussjonijiet fuq l-ambjent; 

E. billi l-produtturi tal-ħalib soffrew telf kbir minħabba l-embargo Russu u n-nixfa 

katastrofika tal-2015; 

F. billi ġew imposti multi għoljin fuq parti kbira tal-irziezet talli qabżu l-kwoti tal-ħalib fl-

2014/2015; 

G. billi l-produtturi tal-majjal ġew affettwati minn prezzijiet baxxi tax-xiri għal bosta xhur 

minħabba l-embargo Russu, u fuq kollox, id-Deni Afrikan tal-Qżieqeż; 

1. Jenfasizza li l-UE hija l-akbar importatriċi u esportatriċi dinjija tal-prodotti agroalimentari, 

iżda l-għażla li jintużaw il-programmi tal-iżvilupp rurali tal-PAK biex jikkontribwixxu 

għall-assigurazzjoni, fondi mutwi u skemi għall-istabbilizzazzjoni tal-introjtu għall-

bdiewa, s'issa ma kinux ta' suċċess kbir; 

2. Jinnota li l-pagamenti diretti għadhom jipprovdu grad ta' stabilità finanzjarja għall-

bdiewa, b'mod partikolari matul perjodi twal ta' prezzijiet baxxi; iqis li l-pagamenti diretti 

huma aktar ekonomikament vantaġġużi mill-prassi preċedenti ta' intervent dirett fis-suq; 

jenfasizza, barra minn hekk, li l-pagamenti diretti għandhom jibqgħu strument tal-PAK 

wara l-2020 biex jappoġġaw u jistabbilizzaw l-introjtu tal-irziezet, biex jagħmlu tajjeb 

għall-ispejjeż li jirriżultaw mill-konformità ma' standards għolja tal-UE (fir-rigward tal-

metodi ta' produzzjoni, b'mod partikolari rekwiżiti ambjentali), u biex isostnu l-

produzzjoni agrikola f'dawk ir-reġjuni li huma inqas favoriti; jirrimarka li l-pagamenti 

diretti għalhekk għandhom jkunu mmirati sabiex jiżguraw li l-biedja tkun ekonomikament 

stabbli, kif ukoll jiggarantixxu s-sigurtà alimentari u ambjentali; jirrimarka, f'dan il-

kuntest, li huwa importanti li r-rati ta' pagament dirett isiru ugwali, sabiex jiġu żgurati 

kundizzjonijiet ekwivalenti ta' kompetizzjoni fis-suq uniku tal-UE, kif ukoll għall-

isfruttament sostenibbli; 

3. Jappella għal sinerġiji aħjar bejn il-PAK u politiki oħra tal-UE, b'mod partikolari rigward 

l-enerġija, il-provvista tal-ilma, l-użu tal-art, il-bijodiversità u l-ekosistemi, u l-iżvilupp ta' 

żoni remoti u muntanjużi; 

4. Jitlob għal aktar trasparenza fis-swieq agrikoli, b'tali mod li l-informazzjoni dwar il-

prezzijiet tkun aċċessibbli għall-partijiet interessati kollha, inklużi l-konsumaturi; jitlob, 

f'dan ir-rigward, lill-Kummissjoni tivvaluta l-fattibilità tal-introduzzjoni ta' sistema 

trasparenti għall-monitoraġġ tal-evoluzzjoni tal-prezzijiet ta' prodotti agrikoli mill-

produzzjoni sad-distribuzzjoni; 

5. Jistieden lill-Kummissjoni taħdem mill-qrib mal-awtoritajiet nazzjonali u gruppi agrikoli 

għall-ħolqien ta' sistema li tipproteġi l-introjtu tal-bdiewa permezz ta' aktar għarfien, 

fehim, u użu tal-għodod għall-"ġestjoni tar-riskju", bħall-assigurazzjoni u fondi mutwi li 

jintużaw flimkien ma' għodod għall-ġestjoni u l-prevenzjoni ta' kriżijiet, b'hekk jinbidlu l-

isforzi li ttieħdu s'issa fir-riforma tal-PAK 2014-2020; iqis li kwalunkwe skema futura 

għall-ġestjoni tar-riskju jeħtieġ li tkun konformi ma', u fejn meħtieġ tintegra, lis-sistemi ta' 

assigurazzjoni adottati fil-livell nazzjonali mill-Istati Membri, ħalli ma jiġix ipperikolat 

dak li nkiseb s'issa; 

6. Huwa tal-fehma li l-ġlieda kontra l-volatilità eċċessiva tal-prezzijiet tirrikjedi 

soluzzjonijiet ġodda biex is-swieq jaħdmu aħjar u li jkunu bbażati fuq l-attivazzjoni ta' sett 

ta' għodod kombinabbli u/jew komplimentari li jkunu tas-settur pubbliku u dak privat; 

jiddikjara li, kif urew il-kriżijiet agrikoli attwali serji ħafna, huwa essenzjali li jinħolqu 

mekkaniżmi ġodda għall-prevenzjoni tar-riskju u għall-aġġustament tas-swieq f'-PAK 

sussegwenti, li jkunu mfassla għaċ-ċirkostanzi speċifiċi tal-produzzjoni, flessibbli, 

effettivi, li jistgħu jiġu attivati b'mod rapidu u li jkunu kapaċi jidħlu fis-seħħ fejn ikun 

meħtieġ li jsir dan sabiex jiġu rettifikati perturbazzjonijiet kbar tas-swieq; 

7. Jitlob li tingħata kunsiderazzjoni għall-użu ta' fondi mill-baġit ġenerali (jew l-hekk 

imsejħa riżerva għall-kriżi) bħala sors ta' finanzjament għal dawn u attivitajiet oħra tal-

Kummissjoni li għandhom l-għan li jtejbu s-sitwazzjoni fis-swieq agrikoli; 

8. Jappella għall-ħolqien ta' mappa Ewropea li tippreżenta f'ħin reali d-disponibbiltà ta' 

prodotti agrikoli fis-suq, mill-produzzjoni tagħhom sad-distribuzzjoni tagħhom; 

9. Jemmen li għandha tiġi stabblita skema ta' tfaddil ta' prekawzjoni obbligatorja għall-

bdiewa biex tissotitwixxi r-riżerva ta' kriżi Ewropea ta' bħalissa, biex tkopri riskji ta' kull 

tip, parzjalment permezz ta' għajnuna diretta, sabiex jitwarrbu xi riżervi fi snin tajba ħalli 

jkunu jistgħu jintużaw matul żminijiet diffiċli; 

10. Jenfasizza li huwa importanti li r-rati ta' pagament dirett isiru ugwali għall-Istati Membri 

kollha sabiex jiġu żgurati kundizzjonijiet ekwivalenti ta' kompetizzjoni fis-suq uniku tal-

UE, kif ukoll għall-isfruttament sostenibbli tar-riżorsi agrikoli fil-livell tal-UE; 

11. Iqis li l-għajnuna umanitarja fil-qasam tal-ikel tista' tagħti rwol utli lill-produtturi bħala 

xibka ta' sikurezza; 

12. Iħeġġeġ lill-Kummissjoni u lill-Istati Membri jimmonitorjaw il-volatilità sinifikanti tal-

prezzijiet tal-prodotti agrikoli billi jistabbilixxu osservatorji Ewropej tal-prezzijiet agrikoli 

għas-setturi individwali, itejbu l-Istrument Ewropew għall-Monitoraġġ tal-Prezzijiet tal-

Ikel, u jiġġieldu kontra l-ispekulazzjoni fir-rigward tal-prezzijiet agrikoli; jemmen li 

informazzjoni f'waqtha tas-suq tista' ttejjeb il-kapaċità tal-bdiewa li jirreaġixxu għall-

volatilità tas-suq u jippjanaw kif meħtieġ; 

13. Jappella biex l-istrumenti ta' intervent b'appoġġ għall-introjtu tal-bdiewa jissaħħu u jiġu 

implimentati b'mod aktar rapidu fiż-żoni milquta minn diżastri naturali gravi; 

14. Iqis li l-finanzjament għall-Programm tal-Iżvilupp Rurali għandu jiġi indirizzat b'mod li 

jiżgura li l-bdiewa jirċievu t-taħriġ u l-edukazzjoni meħtieġa biex jagħmlu użu xieraq tal-

għodod għall-ġestjoni tar-riskju; jemmen li dan għandu jippermetti lill-bdiewa jantiċipaw 

u jiġġestixxu b'mod aħjar il-volatilità tal-prezzijiet; 

15. Jappella għal għodod konkreti biex inaqqsu r-riperkussjonijiet soċjali negattivi tal-

volatilità tal-prezzijiet fuq il-bdiewa Ewropej; 

16. Jistieden lill-Kummissjoni tanalizza u tivvaluta l-funzjonijiet ta' hedging tas-swieq 

Ewropej tad-derivattivi ta' komoditajiet agrikoli u l-infrastruttura korrispondenti tagħhom 

fis-swieq agrikoli fiżiċi. 

